
నృసింహపురాణము











	వ.	
ఇవ్విధంబున నవ్వేదండంబు లొండొండ చండక్రీడన్ గోడాడుచుండం బుండరీ

కాక్షుసాక్షాత్కారంబున సొంపారుడెందంబున నానందనిశ్చలుండై యచలం

బునుం బోలెఁ బొలుచుబాలునిదృఢదేహంబు సోఁకె.

	క.	
సురకుంజరములకొమ్ములు, మురిసెన్ దొండములు విరిసె మోములు విరిసెన్

బొరిఁబొరి నఖిలాంగంబులు, నెరసెన్ జిత్తంబు లురిసె నిరిసె జగంబుల్.

	వ.	
అప్పుడు ప్రహ్లాదుండు తండ్రిం జూచి యయ్యా! యిది మదీయహృదయస్థుండైన

యచ్యుతుమాహాత్మ్యంబు గాని నాలావు గాదు కాని నాకుఁ గులిశకఠోరంబులగు దిగ్వా

రణదంతప్రహారంబులు సైరించుశరీరంబు లెక్కడివి యని యూరకుండె. నంత.

	ఉ.	
ఆవిధ మంతయుం గని సురాహితుఁ డంతటనైనఁ దెల్వికిం

దా వలమానరోషమునఁ దద్దయు మేను వడంక నింక నొం

డేనియుఁ గావు తీవ్రబహుళేంధనదీప్తకృశానుకీలలన్

ద్రోవుడు వీని నంచుఁ గడుదుష్టమనస్కులఁ బంచెఁ బల్వురన్.

	వ.	
పనుచుటయు వా రవారితరభసంబున భూరితరదారుసంచయం బొనరించి యనలంబు

దరికొల్పుటయు ననిలుం డసురపతిపనుపున నయ్యగ్నిఁ బ్రజ్వరిల్లంజేసె. నప్పాపనిం

బాపాత్ము లాదీపితదహనంబునం ద్రోచినం బడి ప్రహ్లాదుండు మేదురజ్వలనజ్వా

లాకలాపదందహ్యమానుం డగుచు నుండియు నఖండజలధరధారాసిచ్యమానాంగుండు

గావున వేఁడిమిం గందక మందస్మితాననుం డై దానవేశ్వరున కిట్లనియె.

	ఉ.	
శౌరిపదాంబుజస్మృతిరసంబునఁ దేలెడు నామనంబు తం

డ్రీ రుచియింప దన్యముఁ గడిందిగ నీ వొనరించినట్టి యి

ద్దారుణహ్నియున్ వినుము తామరసాకర మయ్యె నాకుఁ బ్ర

స్ఫారితవీచు లీశిఖలు చల్లనితుప్పర విస్ఫులింగముల్.

	వ.	
అనియె నప్పు డద్భుతరోషమాత్సర్యవిహ్వలుం డగుచున్న యాహిరణ్యకశిపుం గదసి

భార్గవనందనులు కొందఱు తదీయపురోహితులు గావున హితంబుఁ జెప్పవలయువారై

సామవచనంబుల నతని కిట్లనిరి.

	చ.	
మునుమునఁ బుట్ట నీ కకట ముద్దులపట్టి గదయ్య వీఁడు మె

త్తనియొడ లింత యోర్చునె కృతంబుల సైఁచునె మాను మింతతోఁ

గినుకలు నీవు గట్టులుక కీ డొనరింపఁగఁ బొందఁజాలువా

రనిమిషసిద్ధయక్షఖచరాదులు గాక తనూజుఁడే నృపా!

	క.	
బాలత్వ మెల్లకీళ్లకు, నాలయ మట్లగుట వినియు నజ్ఞానము గ

ప్పై లొచ్చువడఁగఁ గోపం, బేలా నీయంతవారి కిప్పడుచుపయిన్.

	గీ.	
అవధరింపుము మాపంత మధిప యేము, వదల కీబాలు శిక్షించువార మింక

నొయ్యనొయ్యనఁ దెలివికి నోజపఱిచి, వెఱ్ఱి దీర్తుము మాటలు వేయు నేల.

"https://te.wikisource.org/w/index.php?title=పుట:నృసింహపురాణము.pdf/65&oldid=354156" నుండి వెలికితీశారు

		 ఈ పేజీలో చివరి మార్పు 29 మే 2021న 23:12కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

